
 Producer’s Name / Nǔkplɔ́nmɛtɔ́ ɔ́: Dr J. Vernon McGee 

Wěmata 31 

Mawu Mavɔmavɔ ɖɔ: “Hwenɛ́nu su ɔ́, un ná nyí Mawu nú Izlayɛ́li hɛ̌nnu lɛ́ɛ bǐ, 

bɔ yě ná nyí togun ce. (Jelemíi 31 :1) 

Kɔ e Izlayɛ́li ví lɛ́ɛ bǐ lɛ́ sín akɔta lɛ́ɛ mɛ wá kplé ɖo Izlayɛ́li ɖo xwe kanɖé gban 

nukún we ɖíe é nyí ɖɔɖ’ayǐ élɔ́ ɔ́ sín cicɛ ǎ, ɖó Izlayɛ́li ví lɛ́ɛ kpo ɖo zɔ nú Mawu 

tɛgbɛ. Akɔta ɖokpó wɛ yě lɔ nyí ɖo jlokoko Danxomɛ to ɔ́ ɖɔhun. 

Xó e Mawu Mavɔmavɔ ɖɔ ɔ́ ɖíe: 

Mɛ e kú xo kpo ɖo togun ce mɛ lɛ́ɛ mɔ fɛ́nú ɖo gbětótló mɛ. Izlayɛ́li xwe fí e é 

ná vo ɖe ɔ́. (Jelemíi 31 :2) 

Lě e Izlayɛ́li ví lɛ́ɛ ná lɛ́ kɔ sín kannumɔgbénu wá to yětɔn mɛ gbɔn ɔ́ kpɔ́n sɛ́ dó 

Jelemíi ɖe. Hwɛ̌ jɛ nukɔn ɔ́, yě mɛ e ná lɛ́ kɔ sín kannumɔgbénu Babilɔ́nu tɔn lɛ́ɛ. 

Lo ɔ́, hú gǎn mɔ̌ ɔ́, yě mɛ e ná gosín akɔta lɛ́ɛ bǐ mɛ ɖo vivɔnu hwenu lɛ́ɛ tɔn, bó 

ná wá kplé ɖo Izlayɛ́li sín ayǐkúngban jí lɛ́ɛ. 

É nɔ́ ɖɔ: “Mawu Mavɔmavɔ ɖe éɖée xlɛ́ mì sín zɔ. Mawu Mavɔmavɔ yí gbe 

n'i ɖɔ: Un yí wǎn nú we sín do, bó ná yí wǎn nú we káká sɔ́yi; énɛ́ wú wɛ un 

nɔ gbejí nú we. (Jelemíi 31 :3) 

Fí ɔ́, Izlayɛ́li sín axɔ́súɖuta ɔ́ vɔ́ ɖó ayǐ sín tínmɛ ná mǐ wɛ è ɖe. Mawu yí wǎn nú 

togun tɔn, bɔ wǎnyíyí mavɔ mavɔ wɛ é ɖó n’i. Tínmɛ tɔn nyí ɖɔ é ná nɔ gbejí nú 

togun ɔ́ káká yi káká sá, nǔ ɖěbǔ ná bó ɖo jijɛ wɛ ɔ́ nɛ́. Wǎnyíyí énɛ́ ɔ́ wútu ɔ́, 



hwenu e Mawu ɖó dó é su ɔ́, bónú nǔnyawlí tɔn lɛ́ɛ ná jɛ jlɔ́ ɔ́ xwe tito tɔn ɔ́, é ná 

lɛ́ vɔ́ axɔ́súɖuta Izlayɛ́li tɔn ɔ́ ɖó ayǐ, bɔ é ɖésú wɛ ná nyí axɔ́sú e ɖo axɔ́súɖuta ɔ́ 

nu é gbɔn Klísu Mɛsya ɔ́ jí. 

Nǔ e nyí wǎnyíyí ɔ́ ɖíe. Mǐdɛɛ lɛ́ɛ wɛ yí wǎn nú Mawu ǎ. Lo ɔ́, éyɛ́ wɛ yí wǎn nú 

mǐ. 

Izlayɛ́li, ɖyɔ̌vǐ, un ná lɛ́ zé we sí te. A nǎ lɛ́ zé hǔnví towe bó jɛ agun mɛ bó ɖú 

we xá weɖútɔ́ lɛ́ɛ. Izlayɛ́li, a nǎ lɛ́ tun vǐwuntín gbɔn Samalíi só lɛ́ɛ jí, 

vǐwuntuntɔ́ lɛ́ɛ ná ɖu vǐwun le lo. (Jelemíi 31 :4-5) 

Hǔnví lɛ́ɛ ɔ́, nyɔ̌nu lɛ́ɛ wɛ nɔ́ zán ɖo awǎ jɛ bó ɖu xwe lɛ́ɛ sín tɛn mɛ. ɖo tají ɔ́, 

hwenu e sɔ́ja ahwanfuntɔ́ lɛ́ɛ yi ahwan bo ɖu ɖ’é jí ɔ́ wɛ yě nɔ́ xo hǔn bó nɔ́ ɖu 

we. Din ɔ́, Asilíinu lɛ́ɛ ka wá xá Samalíi toxoxɔ́sú axɔ́súɖuta totaligbé tɔn é nyí 

akɔta wǒ lɛ́ɛ tɔn é, bó yí. Hǔn fí din ɔ́, xwé ɖé é nyí ɔ́, è nǎ vɔ́ gbá. Bɔ ényí atín ɖé 

wɛ é nyí ɔ́, è nǎ vɔ́ tun. Énɛ́ ɔ́ flín mǐ azɔ̌ e ná wa wɛ Jelemíi ɖe bɔ Mawu kó tínmɛ 

n’i ɖo bǐbɛ́nu wěma ɔ́ tɔn é. 

Đó ayǐ ɖokpó ná wá hɔ́n, bɔ glecɔ́tɔ́ lɛ́ɛ ná sú xó ɖo Samalíi só lɛ́ɛ jí, bó ná ɖɔ: Mi 

sí te, bó wá mǐ yi Mawu Mavɔmavɔ, Mawu mǐtɔn gɔ́n ɖo Sinyɔ́ɔ só jí. (Jelemíi 

31 :6) 

Ɖo Jeluzalɛ́mu ɔ́, è nɔ fɔ sɔ́ja zǎncɔ́tɔ́ lɛ́ɛ ɖó dǒ lɛ́ɛ ta, bónú yě ná sɔ́ nukún ɖó te 

bó ná kpɔ́n hwenu e jɛ́n sun ná wá jǐ é, ɖó wlɛnwín énɛ́ ɔ́ wɛ è nɔ xwedó, dó sɔ́ 

azǎn lɛ́ɛ kpódó xwezán lɛ́ɛ kpó. Togun akɔta wǒ e ɖo totaligbé lɛ́ɛ ɔ́, axɔ́sú tɔn lɛ́ɛ 

kpódó mɛ kan nu e é ɖe ɔ́ kpó glɔ́n ali n’i, bɔ é sixú ɖó mǐmá ɖo xwe e è nɔ ɖu ɖo 

Jeluzalɛ́mu lɛ́ɛ ɖě mɛ ǎ. Amɔ̌ din ɔ́, é hɛn ɔ́ é ná ɖu xwe lo. 

É ɖíe un ná kplá yě sín to ɖé mɛ ɖo Taligbé wá. Un ná cyán yě gbɔn 

ayǐkúngban ɔ́ bǐ jí, bó kplé yě. Nukúntíntɔ́nnɔ kpó afɔkponɔ kpó ɖo yě mɛ; 

nyɔ̌nu xoxónɔ kpó nyɔ̌nu e vǐ tɔ́n é kpó ɖo yě mɛ. Togun ce ɔ́ bǐ wɛ ná lɛ́ kɔ 

wá fí. (Jelemíi 31 :8) 

Ayǐkúngban totaligbé tɔn ɔ́, akɔta kɛntɔ́ lɛ́ɛ sín afɔ sɔ́ ɖó te wɛ é ɖe. Káká jɛ 

Izlayɛ́li ví e ma ɖó gǎn ɖěbǔ bó ná sixú jɛ tomɛ yi sín ali gaga énɛ́ ɔ́ xo ǎ lɛ́ɛ bǐ wɛ 

è nǎ kplá. È nǎ jó ɖěbǔ dó ǎ, ɖó Aklúnɔ mavɔmavɔ ɔ́ ná kplá yě wá to yětɔn mɛ. 



Yě ná wá kpó avǐ kpó, kpó vosisa kpó bɔ un ná kplá yě. Un ná kplá yě gbɔn ali e 

jí yě ma ná klɛ́n afɔ ɖe ǎ é, bɔ yě ná yi fí e tɔsisa ɖe é; ɖó tɔ́ wɛ un nyí nú Izlayɛ́li, 

bɔ Eflayímu nyí nukɔngbéví ce. (Jelemíi 31 :9) 

Mawu nyí Tɔ́ nú Izlayɛ́li togun ɔ́ bǐ kpéte. Amɔ̌ é nyí Tɔ́ nú ɖokpó ɖokpó yětɔn ǎ. 

Mɔyízi kpódó Davídi kpán ɔ́, mɛsɛntɔ́ wɛ Mawu nɔ́ ylɔ́ yě ɖɔ. Yě nyí vǐ n’i ǎ. Avǐ 

e Jwifu e ná lɛ́ kɔ sín akɔta lɛ́ɛ bǐ mɛ wá xwé lɛ́ɛ ná ya ɔ́, lɛvɔ́jɔ kpódó ɖagbe 

tunwun nǔ Mawu kpó sín avǐ wɛ é ná nyí. Hǔn hwenu e nyladónɔ yí hwlɛngán 

Mawu tɔn vɔ̌nu ɔ́ wɛ é nɔ́ ya avǐ. 

Yě ná wá Sinyɔ́ɔ só ɔ́ ta kpó awǎjijɛ kpó xósúsú kpó. Yě ná dó ahwan gbě, bó yi 

nǔ ɖagbe ɖagbe e Mawu Mavɔmavɔ ná ná yě lɛ́ɛ kɔn; é ná ná blěe yě, bó ná vɛ̌ɛn 

yɔ̌yɔ́ yě, bó ná ami yě, bó ná gbɔ̌ kpódó nyibú kpó yě. Yě ná cí jikpá e è hǔ sin ná 

ganjí é ɖɔhun, yě sɔ́ ná nɔ adohu adohu jí ɖě ǎ. Énɛ́ ɔ́, xomɛ ná hun ɖyɔ̌vǐ lɛ́ɛ bɔ 

yě ná ɖú we; xomɛ ná hun dɔ̌nkpɛvú lɛ́ɛ kpó mɛxó lɛ́ɛ lɔmɔ̌ kpó. Un ná sɔ́ aluwɛ 

yětɔn dó húzú awǎjijɛ; un ná súnsún ɖasin nú yě ɖo wǔvɛ́ yětɔn lɛ́ɛ mɛ, yě ká mɔ 

wǔvɛ́ fó ɔ́, un ná ná awǎjijɛ ɖaxó yě. (Jelemíi 31 :12-13) 

Kúnkan énɛ́ ɔ́ kpódó awǎjijɛ énɛ́ lɛ́ɛ kpó sɔgbe xá nyɔ̌ná e xó Mawu ɖɔ ɖo akɔjijɛ 

tɔn mɛ, ɖɔ hwenu e togun ɔ́ ná nɔ gbejí nú émí ɔ́ wɛ émí ná ná ɛ lɛ́ɛ. 

Mǐ nɔ zɔ nú we, amɔ̌, din ɔ́, mɔ̌ e mǐ wa ɔ́ vɛ́ nú mǐ; mǐ mɔ nǔ jɛ hwɛ mǐtɔn lɛ́ɛ 

wú bɔ din ɔ́, mǐ yǐ hwɛ mǐtɔn lɛ́ɛ gbe. Wi mǐtɔn kɔ́n bɔ winnyá hu mǐ. Mǐ wa 

nǔ nyi do ɖo wǐnnyáwínnyá mɛ mǐtɔn, bó ɖo sin tɔn sún wɛ. Mawu Mavɔmavɔ 

ɖɔ: “Eflayímu ɔ́, vǐ vívɛ́ ce wɛ, un yí wǎn n'i tawun. Un ɖo xó tɔn ɖɔ wɛ lě ɔ́, 

un nɔ lɛ́ ɖo flínflín i d'é jí wɛ. Un yí wǎn n'i ɖésú. Nǔ tɔn nɔ́ blá wǔ nú mì 

titewungbe. (Jelemíi 31 :19-20) 

Wěmafɔ élɔ́ e tínmɛ lɛvɔ́jɔ e mɛ Izlayɛ́li ná wá byɔ́ é kpódó lě e Mawu lɔ ka ná kɛ 

alɔ bo yí yě gbɔn ɔ́ kpó é ná flín yě vǐ ɖuvanɔ ɔ́ sín tan. 

Yɔkpɔ́víyɛ, a bǔ bǐ; flú e flú wɛ a ɖe ɔ́, hwetɛ́nu a nǎ ɖó te? Nyɛ Mawu Mavɔmavɔ 

bló nǔ yɔ̌yɔ́ ɖokpó dó gbɛ ɔ́ mɛ: nyɔ̌nu wɛ ná nɔ́ byɔ́ hǎ súnnu. (Jelemíi 31 :22) 

Xógbe ɖé wɛ nyí xógbe élɔ́ bɔ mɛ lɛ́ɛ nɔ́ dó ɖo zǎnzǎnhwe jí ɔ́ ɖ’ayǐ, dó dó gesí 

nyɔ̌nu e ɖo súnnu gbé nya wɛ ɔ́ sín ninɔmɛ. 

Fí ɔ́, ɖyɔ̌vǐ ɔ́ kpódó nyɔ̌nu ɔ́ kpó ɔ́, Izlayɛ́li dó gesí wɛ é ɖe. Bɔ súnnu ɔ́ ɖo Aklúnɔ 

Mawu ɔ́ sín afɔ sɔ́ ɖó te wɛ. 



Xó énɛ́ jí wɛ un fɔ́n dó, lobo hun nukún. Un mɔ ɖɔ amlɔ e un dɔ́ ɔ́ wa ɖagbe 

nú mì ɖésú. (Jelemíi 31 :26) 

Nǔɖexlɛ́mɛ élɔ́ lɛ́ɛ ɔ́, dlɔ̌ mɛ wɛ gbeyíɖɔ ɔ́ yí ɖe. Nǔmimɔ baɖabaɖa kpódó 

hwɛɖónúmɛ sín wɛn tɛnmɛ tɛnmɛ kpó gúdo ɔ́, lě e nǔ ná wá nɔ gbɔn ɖo axɔ́súɖuɖu 

Mɛsya ɔ́ tɔn hwenu ɔ́, é wá mɔ, bɔ é víví n’i tawun. 

Azǎn énɛ́ lɛ́ɛ gbe ɔ́, mɛ ɖěbǔ sɔ́ ná dó lǒ élɔ́ ǎ: Tɔ́ kpó nɔ kpó ɖu vǐwun xɛ́lú, 

lo ɔ́, vǐ yětɔn sín aɖǔ wɛ ká jí. Ɖó hwɛ e mɛ ɖokpó ɖokpó hu ɔ́ sín kú wɛ ná hu 

i. Mɛ e ɖu vǐwun xɛ́lú e sín aɖǔ wɛ ná jí. (Jelemíi 31 :29-30) 

Akɔjijɛ xóxó ɔ́ hwenu ɔ́, jijimɛ lɛ́ɛ nyí kan gbɛ dó kan nu yěɖée tɔn. Hǔn kan ɖé 

nɔ́ dɔn yě ɖó bǔ, bɔ nyladó sín axɔ́ lɛ́ɛ nɔ́ ɖo kplékplé wɛ. Bɔ ényí xomɛsin Mawu 

tɔn sín kɔ́fu ɔ́ wá gɔ́ lo ɔ́, é nɔ́ dɔn tó nú jijimɛ gǔdo gúdo tɔn ɔ́. Lo ɔ́, akɔjijɛ yɔ̌yɔ́ 

ɔ́ hwenu din ɔ́, mɛ ɖokpó ɖokpó wɛ ná hɛn nǔ e é dó sin ɔ́ sín agban. 

Mawu Mavɔmavɔ wɛ bló hwe, bɔ é nɔ́ za wě kéze; é wɛ bló sun kpó sunví lɛ́ɛ 

kpó, bɔ yě nɔ́ za wě zǎn mɛ; é wɛ nɔ́ dán xu, bɔ aslɔkɛ́ lɛ́ɛ nɔ sí te; nyǐkɔ tɔn nɔ́ 

nyí Mawu Mavɔmavɔ Nǔbǐwúkpétɔ́. Xó e é ɖɔ ɔ́ ɖíe: Gbe e gbe nǔ énɛ́ lɛ́ɛ ná hwe 

dó azɔ̌ e un zɔ́n yě lɛ́ɛ wú ɔ́, gbe énɛ́ gbe ɔ́, Izlayɛ́li ví lɛ́ɛ lɔmɔ̌ sɔ́ ná nyí akɔta ɖo 

nukɔn ce gbeɖé ǎ. Mawu Mavɔmavɔ ɖɔ: “Ényí mɛ ɖé sixú jlɛ́ jǐ yiyi jǐnukúnsin 

tɔn, abǐ mɛ ɖé sixú mɔ nǔ jɛ ayǐkúngban sín dodó lɛ́ɛ wú ɔ́, énɛ́ ɔ́, un ná ɖe alɔ sín 

Izlayɛ́li ví lɛ́ɛ bǐ sín kan mɛ, ɖó nǔ nyanya e yě dó sin lɛ́ɛ wú. Xó e Mawu 

Mavɔmavɔ ɖɔ é nɛ́. Mawu Mavɔmavɔ ɖɔ: “Azǎn ɖé lɛ́ɛ ná wá, bɔ è na vɔ̌ toxo ɔ́ 

bló ɖó, bó ná dó sɔ́ mì su. È nǎ vɔ̌ Jeluzalɛ́mu toxo ɔ́ bló ɖó, bɛ́ sín mɛcɔ́kpe 

Hananɛ́li tɔn kɔn káká wá Zwemɛhɔntogbó ɔ́ jí. (Jelemíi 31 :35-40) 

Wěmata 32 

Hwenu e Judáa xɔ́sú Sedesíyasi ɖo xwe wǒ bló wɛ ɖo zinkpo jí ɔ́, Mawu 

Mavɔmavɔ ɖɔ xó nú Jelemíi. Hwenɛ́nu ɔ́, Nabukodonɔzɔ́ɔ Babilɔ́nu xɔ́sú ɔ́ ɖo xwe 

afɔtɔn-nukún-atɔn bló wɛ ɖo zinkpo jí. (Jelemíi 32 :1) 

É kpo sun yɔywɛ ɖé bɔ kɛntɔ́ ná wá gba Jeluzalɛ́mu toxo ɔ́ ɖíe. Bɔ axɔ́sú ɔ́ wlí 

Jelemíi dó gan ɖó Mawu sín wɛn e dó wɛ é ɖe lɛ́ɛ wútu. 

Jelemíi ɖɔ: “Mawu Mavɔmavɔ ɖɔ nú mì ɖɔ: Éɖíe, Calúmu tɔ́ towe nɔví ví ɔ́, 

vǐ tɔn Hanamɛ́li ná wá mɔ we, bó ná ɖɔ nú we ɖɔ hwi ní xɔ gle émítɔn e ɖo 



Anatɔ́ti é, ɖó hwi wɛ nyí mɛ tɔn e sɛkpɔ́ ɛ ganjí é; hǔn hwi wɛ nyí mɛ nukɔntɔn 

e ɖó acɛ e ná vɔ́ gle ɔ́ xɔ é. (Jelemíi 32 :6-11) 

Izlayɛ́li tomɛ ɔ́, ényí é wá ɖo dandan mɛ nú mɛɖé ná sa nǔɖókan tɔn lɛ́ɛ ɖě ɔ́, mɛ 

e nyí hɛ̌nnumɔ tɔn é ɖě ɖó ná vɔ́ nǔ ɔ́ xɔ. Nǔnyawlí sɛ́n énɛ́ ɔ́ tɔn wɛ nyí ɖɔ è nǎ 

hɛn xu e ɖo ayǐ sín bǐbɛ́mɛ ɔ́ ɖó te nú hɛ̌nnu ɖokpó ɖokpó. 

Din ɔ́, Babilɔ́nunu lɛ́ɛ ɖíe sɔ́ ahwannú, bó ɖo sisɛkpɔ́ toxo ɔ́ wɛ, bó ná wá yí toxo 

ɔ́. Hwǐ kpó adɔ kpó jɛmɛjí kpó wɛ yě jló ná dó yí toxo ɔ́; hwi ɖésú mɔ din ɖɔ nǔ e 

a ɖɔ ɔ́ jɛ. Énɛ́! Toxo ɔ́ bǐ ɖíe ko ɖibla jɛ Babilɔ́nunu lɛ́ɛ lɔ mɛ e. Aklúnɔ, Mawu 

Mavɔmavɔ, nɛ̌ ká gbɔn bɔ a nǎ gbe mì ɖɔ nyi ní xɔ gle énɛ́, bó sú axɔ́ 

ɖo kúnnuɖetɔ́ nukɔn? (Jelemíi 32 :24-25) 

Hwenu yɔywɛ ɖé mɛ din ɔ́, kɛntɔ́ ná xá Jeluzalɛ́mu toxo ɔ́ bó ná yí. Bɔ axɔ́súɖuta 

Judáa tɔn ɔ́ xó ná yi kpó wú. Gbeyíɖɔ ɔ́ kpɔ́n nǔ énɛ́ lɛ́ɛ bǐ káká bó gbɔ bó wá 

kanbyɔ́ ɖɔ, bɔ aniwú wɛ Mawu ka ɖo émí zɔ́n wɛ ɖɔ émí ní yi dó wɛn mɛ lɛ́ɛ gbɔn 

fí é jí. Jelemíi ɖo mǐ xlɛ́ wɛ ɖɔ mǐ hɛn ɔ́, mǐ ná yi Mawu gɔ́n kpódó afɔkú mǐtɔn 

lɛ́ɛ kpó xokpɔ́n mǐtɔn lɛ́ɛ kpó. Nǔ e Mawu jló ɖɔ nyɛ kpódó mi kpó ní bló ɔ́ pɛ́pɛ́ 

nɛ́, ɖó é yí wǎn nú mǐ bɔ tagba mǐtɔn lɛ́ɛ nɔ́ myá nukún n’i. 

Mawu Mavɔmavɔ ɖɔ nú Jelemíi ɖɔ: Nyɛ wɛ nyí Mawu Mavɔmavɔ, Mawu gbɛtɔ́ 

lɛ́ɛ bǐ tɔn. Nǔ ɖěbǔ gló mì ǎ. Énɛ́ wú wɛ nyɛ Mawu Mavɔmavɔ ɔ́, un na jó toxo 

élɔ́ nú Nabukodonɔzɔ́ɔ Babilɔ́nu xɔ́sú ɔ́ kpó ahwanfuntɔ́ tɔn lɛ́ɛ kpó, bɔ é ná 

yí. Babilɔ́nunu e ɖo ahwan tɔ́n ɛ wɛ lɛ́ɛ ná byɔ́ toxo ɔ́ mɛ, bó ná dó toxo ɔ́ zo; ɖo 

tají ɔ́, xwé e gbe è nɔ dó zǎlínkpɔ́n zo nú vodún Baalu ɖe, bó nɔ ba ahan nú 

nǔmɛsɛn lɛ́ɛ ɖe, bó ná dó dó xomɛsin nú mì ɖe lɛ́ɛ ɔ́, Babilɔ́nunu lɛ́ɛ na dó bǐ zo. 

(Jelemíi 32 :26-41) 

Hwlɛngán sín kannumɔgbénu Babilɔ́nu tɔn ɔ́ wɛ ná jɛ tódɔnnúmɛ ɔ́ gúdo. Lo ɔ́, 

vivɔnu hwenu lɛ́ɛ tɔn ɔ́, Izlayɛ́li ví lɛ́ɛ kpódó mɛ e ma nyí Jwifu ǎ, bó ka ná wá ɖo 

akɔjijɛ fɛ́nú tɔn tɔn e nyí vɔ̌ji e mɛ lɛ́ɛ kpó ɔ́, yě bǐ sín ayixa wɛ è nǎ húú bɔ yě ná 

se tónú nú Mawu kpódó jlǒ ɖagbe kpó. Mawu ná ɖó wǎnyíyí ɖeɖóvo ɖé nú togun 

tɔn ɖi Tɔ́ ɖɔhun. 

Xó e Mawu Mavɔmavɔ lɛ́ ɖɔ ɔ́ ɖíe: nyɛ wɛ sɛ́ awě ɖaxó énɛ́ dó bɔ é xo togun Judáa 

tɔn; mɔ̌ ɖokpó ɔ́, ɖagbe e sín akpá un dó nú yě ɔ́, nyɛ jɛ́n ná lɛ́ ná bǐ yě. Mi nɔ ɖɔ: 

toxo élɔ́ ɔ́, Babilɔ́nunu lɛ́ɛ lɔ mɛ wɛ é ɖe; din ɔ́, gbětótló wɛ; mɛɖé sɔ́ ɖ'é mɛ ǎ, 

kanlin vɔ́vɔ́ ɖ'é mɛ ǎ. Mi nɔ ɖɔ mɔ̌ có è nǎ lɛ́ jɛ gle xɔ jí ɖo to énɛ́ mɛ. Nǔgbó wɛ, 

è nǎ xɔ gle gbɔn Bɛnjamɛ́ɛ yíkúngban ɔ́ jí, bó xɔ gbɔn Jeluzalɛ́mu sín tokpɔnla ɔ́ 



mɛ, bó xɔ gbɔn Judáa toxo lɛ́ɛ mɛ, bó xɔ gbɔn toxo e ɖo só jí lɛ́ɛ mɛ, bó xɔ gbɔn 

toxo e ɖo dodomɛ lɛ́ɛ mɛ, bó xɔ gbɔn toxo ɔ́ sín afɔligbé. Énɛ́ ɔ́, è nǎ nɔ́ bló wěma 

e ɖe xlɛ́ ɖɔ è sa gle lɛ́ɛ ɖo kúnnuɖetɔ́ nukɔn bó sú axɔ́ bó ɖó wuntun. Un ná bló bɔ 

yě ná ɖó ninɔmɛ e yě kó ɖó ɖ'ayǐ é.” Xó e Mawu Mavɔmavɔ ɖɔ ɔ́ nɛ́. (Jelemíi 

32 :42-44) 


